Litania Magna
Litania Magna

Dicenda vel cantanda, cum populo genuflexo, vel stante, vel procedente; ante Eucharistiam vel post Collectas Ordinis ad Matutinas vel Vespertinas Preces; vel seperatim; praesertim in Quadragesima vel diebus Rogationibus.

Pater de caelis Deus,

Miserere nobis.

Fili Redemptor mundi Deus,

Miserere nobis.

Spiritus Sancte fidelium Sanctificator Deus,

Miserere nobis.

Sancta, beata, et gloriosa Trinitas, unus Deus,

Miserere nobis.

Ne memineris, Domine Christe, iniquitatum nostrarum, vel parentum nostrorum; neque vindictam sumas de peccatis nostris. Parce, Domine, parce populo tuo, quem redemisti pretioso sanguine tuo, et misericordia tua in saecula conserva nos.

Parce nobis, Domine.

Ab omni peccato, malo, et infortunio; ab insidiis diaboli; et ab aeterna damnatione,

Libera nos, Domine.

A coecitate cordis; superbia, ambitione, hypocrisi; ira, odio, malitia et discordia,

Libera nos, Domine.

A fornicatione et aliis omnibus peccatis mortalibus; et a tentationibus carnis, mundi, et diaboli,

Libera nos, Domine.

A falsis et hereticis dogmatibus; a duritia cordis, et contemptu Verbi et mandati tui,

Libera nos, Domine.

A fulgure et tempestate; a terrae motu, igne, et diluvie; a plaga, pestilentia, et fame,

Libera nos, Domine.

Ab omni oppressione, seditione et conspiratione; a bello, latrocinio, et morte subitanea,

Libera nos, Domine.

Per mysterium sanctae Incarnationis, Nativitatis, Circumcisionis, Baptismi, Ieiunii, et Tentationis tuae,

Libera nos, Domine.

Per Agonem et Sanguineum Sudorem; per Crucem et Passionem; per pretiosam Mortem et Sepulturam; per gloriosam Resurrectionem et Ascensionem tuam in caelos; et Adventum Spiritus Sancti,

Libera nos, Domine.

In tempore tribulationis et prosperitatis nostrae; in hora mortis et in die iudicii,

Libera nos, Domine.

Te rogamus, O Deus, nos peccatores exaudias, ut Ecclesiam tuam sanctam Catholicam regere et gubernare digneris,

Te rogamus audi nos.

Ut episcopos, presbyteros, et diaconos, vera cognitione et recto intellectu Verbi tui illuminare digneris, et ut tam doctrina quam vita illud promoveant,

Te rogamus audi nos.

Ut populo tuo universo benedicere, eumque servare digneris,

Te rogamus audi nos.

Ut operarios in messem tuam, ad trahendum omnes homines in regnum tuum, mittere digneris,

Te rogamus audi nos.

Ut populo incrementum gratiae, ut Verbum tuum humiliter audiat, et puro corde amplectatur, et fructus Spiritus proferat, donare digneris,

Te rogamus audi nos.

Ut errantes et deceptos in viam veritatis revocare digneris,

Te rogamus audi nos.

Ut mentes nostras ad verum amorem et timorem tui inflammare, et ad mandatorum tuorum observantiam inclinare velis,

Te rogamus audi nos.

Ut corda Presidentis nostri et omnium magistratuum gubernes, eisque gratiam ut exsequantur iustitiam, diligant misericordiam, et custodiant veritatem, conferre digneris

Te rogamus audi nos.

Ut in toto mundo bella auferre; omnibus gentibus unitatem, pacem, et concordiam donare; libertatemque largiri digneris,

Te rogamus audi nos.

Ut captivis et incarceratis, esurientibus et tecto carentibus, desolatis et oppressis, succurrere velis,

Te rogamus audi nos.

Ut fructus terrae dare et conservare digneris, ut suo tempore pie eis utamur,

Te rogamus audi nos.

Ut nos, in diversis vocationibus, ad faciendum opera quae nobis famulis tuis dedisti ut ea faciamus toto corde pro bono omnium, inspirare digneris,

Te rogamus audi nos.

Ut omnes in periculo propter laborem vel peregrinationem servare velis,

Te rogamus audi nos.

Ut parturientibus, infantibus, pupillis et orphanis, viduis, et omnibus quorum domus discordia discissae sunt prospicere digneris,

Te rogamus audi nos.

Ut solitarios visitare; corpore, mente, vel animo aegrotantes roborare; infirmos et debiles praesentia tua confirmare digneris,

Te rogamus audi nos.

Ut defendas, iuves, consoleris omnes in periculis, necessitatibus, et molestiis constitutos,

Te rogamus audi nos.

Ut omnibus hominibus miserearis,

Te rogamus audi nos.

Ut veram paenitentiam et remissionem peccatorum nobis largiri; negligentias et ignorantias nobis condonare; gratiam Sancti Spiritus, et emendationem vitae nobis donare digneris,

Te rogamus audi nos.

Ut inimicis et persecutoribus nostris ignoscas, et eorum corda ad paenitentiam convertere velis,

Te rogamus audi nos.

Ut stantes confirmare, imbeciles sustentare, et cadentes erigere, ac Satanam sub pedibus nostris conculcare velis,

Te rogamus audi nos.

Ut omnibus fidelibus defunctis vitam aeternam et pacem donare digneris,

Te rogamus audi nos.

Ut nobis concedere digneris ut, in communione [ __________ et] omnium sanctorum, ad regnum caeleste tuum perveniamus,

Te rogamus audi nos.

Fili Dei, te rogamus audi nos.

Fili Dei, te rogamus audi nos.

Agnus Dei, qui tollis peccata mundi,

Miserere nobis.

Agnus Dei, qui tollis peccata mundi,

Miserere nobis.

Agnus Dei, qui tollis peccata mundi,

Dona nobis pacem.
Christe, audi nos.

Christe, exaudi nos.

Kyrie eleison.

Christe eleison.

Kyrie eleison.

Cum, statim ante Eucharistiam, Litania canatur vel dicatur, hic Litania concluditur, et Eucharistia cum Salutatione et Collecta incipitur.

Omnibus in aliis occasionibus, Officians et Populus una voce dicunt

Pater noster, qui es in caelis,

   sanctificetur nomen tuum,

   adveniat regnum tuum,

   fiat voluntas tua,

      sicut in caelo et in terra.

Panem nostrum quotidianum da nobis hodie,

Et dimitte nobis debita nostra,

   sicut et nos dimittimus debitoribus nostris.

Et ne nos inducas in tentationem,

   sed libera nos a malo.

V.
Ostende nobis, Domine, misericordiam tuam;

R.
Sicut speramus in te.

Litania cum Collecta sequenti vel alia concluditur

Oremus.

Omnipotens Deus, qui promisisti te auditurum preces eorum, qui in nomine Filii tui postulant: aures tuas clementer precibus nostris accommoda, et praesta, ut quae fideliter a te petimus, efficiter consequamur. Per Iesum Christum Dominum nostrum. Amen.
Officians Orationes alias addat, et Litaniam concludat, dicens

Gratia Domini nostri Iesu Christi, caritas Dei, et communicatio Sancti Spiritus, sit semper cum omnibus nobis. Amen.
Supplicatio

Ad usum pro Versiculo et Collecta Orationem Dominicam sequentibus in Litania; vel ad finem Ordinis ad Matutinas vel Vespertinas Preces; vel pro devotione disiuncta; praesertim in tempore belli, vel anxietatis publicae, vel calamitatis. 

Exsurge, Domine, adiuva nos;

Et libera nos propter Nomen tuum.

Deus auribus nostris audivimus, patres nostri annunciaverunt nobis opera admiranda, quae operatus es in diebus eorum, et in diebus antiquis.

Exsurge, Domine, adiuva nos;

Et libera nos propter Nomen tuum.

Gloria Patri, et Filio, et Spiritui Sancto; sicut erat in principio, et nunc, et semper, et in saecula saeculorum. Amen.

Exsurge, Domine, adiuva nos;

Et libera nos propter Nomen tuum.

V.
Ab inimicis nostris libera nos, Christe;

R.
Respice clementer afflictiones nostras.

V.
Aspice dolorem cordis nostri;

R.
Propitius esto peccatis populi tui.

V.
Benigne audi orationes nostras;

R.
O Filii David, miserere nobis.

V.
Et nunc et semper dignare exaudire nos, O Christe;

R.
Christe, exaudi nos; exaudi nos clementer, Domine Iesu Christe.

Officium concludit, dicens

Oremus.

Infirmitates nostras, quaesumus, Domine, benigne respice, et propter gloriam Nominis tui mala omnia, quae iuste pro peccatis nostris meremur, a nobis clementer averte: et praesta, ut in cunctis adversitatibus omnem nostram fiduciam collocemus in misericordia tua, et tibi semper in puritate vitae serviamus, ad gloriam tui Nominis: Per unicum mediatorem nostrum et advocatum, Iesum Christum Dominum nostrum. Amen.

